
  婦人經水閉不利，藏堅癖不止，中有乾血，下白物，

礬石丸主之。 

〔註〕： 

    藏，陰內也。不止，不去也。經水閉而不通。瘀，宿血也。陰中堅

塊不去，血乾凝也。下白物，化血成帶也。用礬石丸坐藥治之。此方治

下白物，若從濕化者可也，恐未能攻堅癖乾血也。 

〔集註〕：  

    尤怡曰：藏堅癖不止者，子藏乾血堅凝，成癖而不去也。乾血不去，

則新血不榮，而經閉不利矣。由是蓄泄不時，胞宮素濕，所積之血，與

濕化而成白物，時時自下，是宜先去其藏之濕。礬石燥濕水，杏仁潤乾

血也。 

  礬石丸方：礬石 三分，燒 杏仁 一分 

    上二味，末之，煉蜜和丸，如棗核大，內藏中，劇者，再內之。 

  婦人六十二種風，及腹中血氣刺痛，紅藍花酒主之。 

〔註〕： 

  六十二種風無可考。腹中血氣刺痛，用紅藍花酒通經行血，誠要方也。 

  紅藍花酒方：紅藍花 一兩 

  上一味，以酒一大升，煎減半，頓服一半，未去再服。 


